
Om denne boka

Sjur Tveit møter ei ukjent kvinne som fortel at ho er tanta hans, og at han har utsikter til ein større arv. Han reiser til bygda og til garden Mollurd. Dagen etter blir ein familiemedlem funne drepen. Familieforholda er gjennomsyra av hat og vondskap.

Prolog sommar 1962



Kvinna prøvde å springe, men dei høghæla skorne hindra henne. Ho vurderte å sparke dei av seg, men valde i staden å gå så fort ho klarte. Først da ho runda svingen der garden forsvann ut av syne, snudde ho seg. Ingen følgde etter. Hadde ingen sett at ho drog? Å jo, med det same ho hadde skrådd over gardstunet, møtte ho eit blikk som avslørte at den unge mannen visste kva som hadde skjedd.

Ho såg for seg det tilfredse ansiktet til mannen i kammerset etter at han hadde sagt det som skulle øydeleggje for henne. Så mykje hat hadde ho aldri sett i eit par augo før. Nå var det ingen veg tilbake. Aldri skulle ho setja føtene sine på garden meir. Aldri!

Da ho nådde fram til busshaldeplassen, gøymde ho seg bak eit skur. Ho kunne ikkje ta nokon sjansar på å bli henta tilbake. Frå utkikkspunktet sitt kunne ho sjå bussen koma i ei støvsky frå grusvegen. Ho sprang fram og rette ut handa.

Bussjåføren såg granskande på henne, men spurde ikkje med eit ord kvifor ei nygift brur tok bussen åleine så langt. Han kikka stadig i spegelen, med hendene stødig på rattet der han køyrde vidare. Dei få andre sjelene i bussen gløtta rart på henne, somme stakk hovuda saman. Dei hadde fått eit samtaleemne for lange tider framover. Ho reiv av seg sløret og la det på setet.

For ein halvtime sidan stod ho inne på kammerset. Da skjønte ho plutseleg kvifor han hadde sendt bod etter henne: Han ville jaga henne bort frå garden. Han unnte verken sonen eller den unge svigerdottera gode dagar.

Orda frå den aldrande krøplingen kverna og kverna rundt i hovudet. Eitt for eitt hadde dei knust trua på ei framtid saman med han ho nettopp hadde sagt ja til. Med det same visste ho at flukt var den einaste utvegen. Akkurat som han hadde planlagt. Det går ein buss herifrå om ein halv time, sa han. Dersom du vil koma deg vekk før det er for seint.

Det kvilte ei forbanning over garden og alle som budde der. Denne forbanninga var det ho ville riste av seg der ho sat på ein humpande buss som førte henne bort, mil for mil.

Historia var nesten for utruleg til å vera sann, tenkte Sjur Tveit.

For meir enn trettifem år sidan rømde ei brur frå sitt eige bryllaup i ei bygd i Gudbrandsdalen. I brurestas og høghæla sko kom ho seg på rutebussen som førte til nærmaste togstasjon. Etter det var det ingen i bygda som såg eller høyrde noko til henne, vart det sagt. Det einaste ho etterlet seg, var eit stivt brureslør som låg att på bussetet.

Forsvinninga skjedde i kveldinga, etter at bryllaupsmiddagen var over. Dei fleste gjestene var samla i storstova, der dansen så vidt hadde kome i gang. Svogeren til brura kom bort og spurde om ho ville gå inn til svigerfaren, som ikkje deltok i bryllaupsfeiringa. Etter ei ulykke der han vart hardt skadd og måtte amputere eine foten, hadde han vorte meir eller mindre folkestygg. Nå sende han bod med yngste sonen om at han hadde noko å seia den nyinngifte i familien. Brura gjekk motvillig inn, og etter det fekk bryllaupsgjestene berre ein kort glimt av henne. For etter besøket på kammerset drog ho sin veg, utan å seia eit ord til brudgommen og dei andre. Kva dei to hadde tala om, visste ingen. Den folkevonde gamlingen tagde med sitt.

Han studerte kvinna som sat overfor han på restauranten. Berre få timar tidlegare hadde ho vore totalt ukjent. Nå sat ho her og påstod at dei var nære slektningar. Historia ho nettopp hadde fortalt, handla om hans eiga mor, sa ho. På den måten endevende samtala alt han visste om opphavet sitt. Viss han skulle ta det ho sa for god fisk, da, men det var Sjur Tveit sterkt i tvil om.

Karine Mollurd var ei kvinne på hans eigen alder. To–tre månader eldre, hadde ho nettopp fortalt. Da ho ringde, presenterte ho seg som tanta hans. Derfor vart han forundra da ei framand kvinne i trettiåra, kledd i ein lett sommarkjole, kom imot han i restauranten og rette fram handa.

«Du trur ikkje på det eg fortel,» sa ho spørjande.

«Eg er berre heilt lamslått!» Han hadde ikkje mange ord å stille opp med, tankane hadde snørt seg saman i ein klump han ikkje klarte å løyse opp.

«Så mor di fortalde aldri kva som hadde skjedd?»

«Det ho fortalde, var ei heilt anna historie,» svarte han kort.

Ho bøygde seg ned og rota i ei stor handveske. Da ho rette seg opp, hadde ho ein brun konvolutt i handa, som ho gav han. «Ta ein titt på dette.»

I konvolutten låg eit svart-kvitt bilde som var bretta i kantane. Brura som smilte forsiktig mot han, fjerna all tvil. Han hadde sett henne kvar dag i over ti år.

«Eg fann det i sakene etter far din,» sa ho. «Det låg saman med eit slør som var grått av alder og støv. Eg trur ikkje at nokon visste at han hadde tatt vare på det. På garden vart det ikkje sagt eit pent ord om henne etter at ho fordufta.»

Augo hans klarte ikkje å sleppe bildet. Denne brudgommen skulle altså vera far hans?

«Far din døydde året etter,» braut ho inn i tankane hans. «Så visste du vel ikkje det heller?»

Han rista på hovudet.

«Han gjekk på elva.»

Karine Mollurd hadde raudleg, halvlangt hår med naturleg fall. Ho sat i ein storblomstra, korterma kjole, med ei tynn jakke slengt lett over skuldrene. Ansiktet var fregnete etter dagar med sommarsol, og dei same brune småflekkane dekte armane. Ho var ikkje meir enn alminneleg pen, nasen var litt brei, men tennene var rette og fine. «Han vart forresten aldri funnen … far din altså. Så det er nok av uoppklarte hendingar og skjulte sanningar, dersom du er interessert,» sa ho og såg fast på han.

«Eg veit ikkje om eg bryr meg,» svarte han. «Eg har levd utan ei farsslekt i trettifem år, og kan klare meg utan resten av livet også.»

«Det er snakk om ein del pengar,» sa ho, som om det avgjorde saka.

Han svarte ikkje. Dersom dette var sant, kvifor hadde ingen fortalt han det før? Kvifor hadde mora skjult sanninga? Hennar forklaring var at ho hadde nekta å oppgje barnefaren, fordi han hadde vore ein gift mann. Meir snakk ville ho ikkje ha om den saka. Ungane i gata hadde kalla han lausunge, og det hadde han lært seg å leva med som eit lyte han aldri skulle bli kvitt.

Mannen på bildet var stram og alvorleg, og hadde eit godt grep rundt armen til brura. Var det sine eigne trekk Sjur Tveit såg hos mannen i mørk dress? Dei same høge kinnbeina? Han hadde aldri trudd at han skulle stå ansikt til ansikt med sin eigen far, ikkje eingong på eit fotografi. Drøymt om det hadde han vel, som så mange andre barn som veks opp med berre den eine av foreldra. Ei tid trudde han at han ein dag plutseleg ville møte seg sjølv på gata som vaksen mann. Da skulle begge forstå at dei var far og son. Slike tåredryppande draumar hadde han gjort seg ferdig med. Mannen på bildet var fleire år yngre enn Sjur var nå.

Kvinna i den kvite, struttande brurekjolen var mørkhåra som han sjølv, og hadde pene trekk. Kva var det som fekk henne til å fråskrive seg sosial status og alle rettar? Kvifor valde ho å bu trongt saman med mor si i ein kummerleg bygard på austkanten i staden for å bli forsørgd på ein større gard?

«Det ligg an til å bli eit vanskeleg arveoppgjer.» Karine Mollurd prata vidare om sitt. «Det er to søsken til, dei er atten og tjue år eldre enn meg. Enn oss,» retta ho det til. «Dei var ikkje særleg ivrige etter å leite opp deg.»

«Korleis klarte du å oppspore meg?» Han tok ein sigarett ut frå South State-pakka, fekk fyr på med den billige plastlighteren, og venta på svar.

«Det var lett å finne både mor di og deg i folkeregisteret. Der gjekk det fram at du var fødd fem månader etter bryllaupet, og at Else Tveit hadde flytta frå Oslo ti år seinare.» Blikket hennar beit seg fast.

Han svarte med å sjå forbi henne. Eit ungt forelska par like bak sat så tett saman som det var mogleg over eit bord. Synet pirka i sorga hans.

«Kva vil du meg eigentleg?» sa han irritabelt. «Eg har vanskeleg for å tru at du oppsøkjer meg for at det skal bli fleire å dele arven på.»

«Eg treng deg,» sa ho og la høgre handa på armen hans. Ho hadde ikkje giftering. «Det skjer så mykje rart, og eg er uroleg. Ikkje alt er som det skal vera på garden.»

«La meg tenkje over saka … det kom litt brått på at eg har familie,» sa han og stumpa røyken.

«Du kan gjera krav på både garden og møbelbedrifta.» Ho bøygde seg framover mot han, som om ho kom med ei fortruleg opplysning gjennom stemmesurret rundt dei.

«Garden?» Han lurte på om ho meinte alvor. «Kva skal eg med ein gard? Og møbelbedrift …»

«Så du sit så godt i det økonomisk?» Tonen var sarkastisk.

Ansiktsuttrykket hennar sa at ho visste meir enn ho hadde gjeve inntrykk av. Plutseleg slo det han at ho hadde undersøkt den økonomiske situasjonen hans.

«Du er nyskilt, ikkje sant?» sa ho og stadfesta mistanken. «Bur i ei lita lånt leilegheit og betaler bidrag for to små?»

Han kjende blodet strøyme til hovudet berre ho nemnte det. Ein streng sjølvkontroll hindra han frå å bråreise seg og fike til henne. Dette verka utspekulert. Han oppfatta henne som triumferande. Prøvde ho å presse han, var det noko slikt ho pønska på? Innestengt sinne hindra han frå å seia meir på ei stund. Ho hadde klart å mane fram kona og slengt ekteskapsnederlaget i fleisen på han. Han tende ein ny sigarett.

«Det var ikkje vondt meint. Eg rekna med at du kunne ha god bruk for litt pengar, du også. Det var derfor eg sa det.» Ho var spak, ansiktet såg uskyldig ut. Ho verka lei seg. «Og Mollurd Møblar er ei svært lønsam bedrift,» la ho til med vekt på «svært».

«Kor mykje meir har du klart å grava fram om meg?» Han høyrde sjølv at stemma skalv.

«Den eine opplysninga førte meg til den neste. Det var ikkje meininga å spionere, dersom det er slik du kjenner det.»

Dei vart avbrotne av kelneren som kom for å hente tallerkenar og bestikk. På begge tallerkenane låg det att halvetne biffar og potetrestar i sølvpapir. Kelneren spurde om det skulle vera noko meir.

«Lyst på dessert?» spurde Karine Mollurd. «Tante spanderer,» la ho til, og pirka på den måten borti økonomien hans på nytt.

«Elles takk,» svarte han kort. Han mislikte at ho kalla seg tanta hans.

«Da kan eg få rekninga,» sa ho til han som stod og venta.

Ingen av dei sa noko særleg før dei stod utanfor restauranten i den varme sommarkvelden. Han ville helst gå heim og gløyme heile den rare historia som både uroa og opprørte han på same tid. Men det hadde begynt å dukke opp spørsmål som han skulle hatt svar på. Var det verkeleg sant at han hadde ein far med namn og ansikt? Ein far som aldri hadde brydd seg med å ta kontakt. Dessutan … han kunne ikkje nekte for at tanken på ein uventa arv greip tak i han. Da Karine foreslo å rusle ein tur, sa han derfor ja.

Oslo sentrum krydde av folk som varmen hadde trylla fram. Dei fleste spaserte i roleg tempo. Dei passerte ein overfylt uterestaurant der høgrøysta, solbrune menneske svinga på halvlitrane. Stega førte dei vidare, oppover Karl Johan, mot Slottsparken, og opp trappa til parken. Utan å seia noko gjekk dei bort til ein av benkane og sette seg.

«Sa far din verkeleg ingenting?» spurde han. «Ein eller annan må da vita kvifor ho drog sin veg på den måten. Historia di tyder jo på at han hadde sagt noko som skremte henne.»

«Det han visste, gøymde han godt i sitt eige hjarta, i den grad han hadde noko slikt,» sa ho bittert. Ho snudde seg og såg på han med harde augo. «Far min var ein djevel.»

Lyden frå folkelivet på Karl Johan blanda seg med bildur og steig opp til benken der dei sat. Han sat teiande og venta på at ho skulle utdjupe det ho nettopp sa.

«Eg kjende han eigentleg ikkje,» sa ho etter ein tenkjepause. «I førstninga trudde eg det var ein framand mann som budde i huset vårt. Ein krøpling vi måtte ta oss av. Han heldt til i eit rom for seg sjølv … dette kammerset eg snakka om. Da storesøster mi første gongen sa at han var far min, nekta eg å tru det. Eg var sikker på at ho sa det for å vera vondskapsfull.»

Karine reiste seg brått og gjekk bort til eit tre. Han kunne tenkt seg å høyre kva ho meinte med at han var ein djevel. På den andre sida orka han ikkje bry seg. I staden reiste han seg også, men da kom ho bort og sette seg på benken att.

«Han døydde da eg var ti,» fortsette ho roleg. «Da kunne vi andre puste letta ut og leva eit normalt liv. Det vil seia, overfor dei attlevande søskena mine var han grei. Men den stakkars mor mi vart kua i alle år, og måtte leva med det stygge dyret så tett innpå seg. Ho etterlet seg eit brev,» sa ho plutseleg. «Eit testament. Det skal opnast i neste veke, når alle er samla.»

«Så mor di visste at ho skulle døy?» Han kunne like godt sagt «bestemor», men ordet smakte ikkje i munnen. Han hadde dessutan ei anna bestemor, ei mormor.

«Korleis skulle ho kunne vita det?» svarte ho. «Fortalde eg ikkje at ho ramla ned trappa til kjellaren?»

«Nei,» svarte han kort.

«Kanskje andre visste det, at ho skulle døy,» sa ho kryptisk.

«Korleis skulle nokon vita det, når det var ei ulykke?»

«Var det det? Eg er ikkje så sikker.»

Han kjende at han svimla. Kva var det denne kvinna ville trekkje han med i? Kanskje var dei ikkje i slekt i det heile tatt? Kanskje trong ho eit offer til å hjelpe seg? Han reiste seg på nytt, for å forlata denne uverkelege situasjonen. Så kom han til å tenkje på bildet. Brura var hans eiga mor, det var det ingen grunn til å tvile på.

Ho stod like ved sida av han med dei bare fregnete armane sine.

«Eg er sanneleg ikkje så sikker, skjønner du,» kviskra ho. «Det er derfor eg treng hjelp. Frå ein i familien eg kan kjenne meg trygg på. Eg har alltid kjent på meg at det har skjedd noko uhyggeleg på garden, kanskje eit mord. I oppveksten hadde eg rare draumar om det. I seinare tid har desse draumane kome tilbake.»

Han kunne ha spurt kva slags draumar, men alle inntrykka slo han heilt ut. Det ho sa verka heilt absurd.

«Derfor set eg mi lit til deg,» la ho til før ho begynte å røre på seg att.

Dei gjekk teiande mot Karl Johan. Eit stykke nede i gata stoppa ho opp.

«Kva blir det til?» spurde ho. «Er du med i familien?»

«Eg veit ikkje,» svarte han. «Eg trur eg får sova på det.»

«Ring meg før neste helg.» Ho rota i handveska og fann fram ein lapp. Der stod namnet og eit telefonnummer.

«Reiser du heim i morgon?» spurde han.

«Eg blir ein dag ekstra. Eg har fleire ærend,» sa ho og såg lur ut. Ho gjekk eit par steg bort frå han, så snudde ho seg og smilte. «Du skjønner … eg skal snart gifte meg.» Så gjekk ho vidare inn sidegata.

Sjur Tveit kjende at den siste opplysninga råka han midt i fleisen. Sa ho det for å minne han på situasjonen han sjølv var i? Han stod midt på Karl Johan, omringa av ukjente, lettkledde folk på vandring. Hovudet var omtåka av vin og forvirrande tankar. Her kunne han ikkje bli ståande. Føtene styrte nedover gata, mot nærmaste ølservering. Ved borda ute fanst det ikkje ein ledig stol, men det passa han i grunnen godt å sleppe unna sommarkveldslyset. Den første halvliteren gjekk ned på få minutt. Den neste varte litt lenger. Deretter fall han raskt ut av teljinga med kor mykje han drakk.

Det vart stinnare og stinnare med folk rundt han. Gjennom øyro oppfatta han glade og oppstemte stemmer. Det vart meir og meir påtrengjande. Plutseleg vart han kvalm av all denne lettliva gleda, og sikta seg inn på ei toalettdør. Han ville spy, men klarte det ikkje. Det einaste han fekk ut, hamna i urinrenna. Stanken slo kraftig tilbake i nasen.

Tilbake i folkesurret bestilte han meir øl. Han kjende seg ennå rimeleg stødig på beina.

«Ein halvliter her også,» brølte ein ape ved sida av øyra hans, da serveringsdama sette frå seg glaset. Ho svarte ikkje, men tok imot pengane frå Sjur.

«Høyrde du kva eg sa?» Brøleapen gav seg ikkje.

«Du får ikkje meir, og det har du fått klar beskjed om,» svarte ho roleg og ville gå vidare.

Mannen greip tak i armen hennar: «Ikkje kødd med meg. Nå gjev du meg øl, di forpulte …»

«Slepp dama, din idiot,» blanda Sjur seg inn.

«Kva faen!» Som eit rovdyr som hadde oppdaga ein ny fiende, snudde provokatøren seg brått og skubba til han så ølet skvatt nedover kleda.

Før han heilt fatta kva som hende, hadde Sjur plassert knyttneven under haka på mannen, slik at han vakla bakover. Det som var att av øl i glaset, sende han etter. Eit bord og eit par stolar velta, folk trekte seg unna medan dørvakta kom ramlande. Han fanga armen som var på veg til Sjur for å hemne seg. Før det heile utvikla seg vidare, brøytte Sjur seg gjennom folkemengda og forsvann ut døra, frivillig.


2



Den iltre lyden pressa seg gjennom søvnen og inn i medvitet. Ennå gjekk det ei stund før han skjønte kva det var for ein lyd. Telefonen, naturlegvis. Sjur Tveit strekte armen ut for å gripe røret. Men det var ikkje der. I denne leilegheita var det ingen telefon ved sida av senga. Han kom seg opp og sjangla over golvet. Lyden vart sterkare. Det var ikkje telefonen likevel, det var dørklokka. Han treiv eit par klesplagg som han fekk på seg på veg bort til døra.

Først da han såg Reidun og ungane stå der, kom han skikkeleg til seg sjølv.

«Låg du og sov,» spurde ho anklagande, og kom innafor døra. «Hadde du gløymt ungane?»

«Eg har berre forsove meg,» svarte han irritert. «Det er ikkje verre enn det.»

«Det ser ut til å vera verre enn det. Du ser full ut ennå!» Det siste sa ho så lågt at ungane kanskje slapp høyre det. «Du har vore på fylla i natt enda du visste ungane skulle koma.»

Ho gjekk med raske steg mot kjøkkenet, som ein annan kontrollør.

Han vende seg tafatt til ungane som stod der avventande. «Pappa har visst forsove seg litt,» sa han unnskyldande. «Men eg kan vel få ein klem likevel.» Han slo ut armane, og dei to gutungane hoppa opp på han.

«Du luktar litt vondt,» sa seksåringen skeptisk.

«Eg treng vel ein dusj, da,» sa han lett medan hovudverken hamra. «Kva skal vi finne på i dag, synest de?»

Dei rakk ikkje svara før mora avbraut. «Kan du bli med ein tur på kjøkkenet, det er noko eg lurer på,» sa ho til han.

Med sakte rørsler følgde han dei hissige trippestega hennar. Da dei stod på det vesle, overfylte kjøkkenet, vende ho seg brått. Ho var forbaska pen. Det lange, blonde håret var nyvaska, la han merke til, men dei grøne augo var sinte. «Eg har ikkje lyst til å la ungane vera att her,» sa ho. Stemma var kontrollert, men han kjende henne godt nok til å vita at sinnet låg under. «Du dukkar opp i døra, sjuskete og halvfull, og her flyt det over …» Ho sa det med forakt, og veiva med armen for å vise han. «Dei har ikkje godt av å oppleva far sin slik, det burde du også vera vaksen nok til å forstå.»

«Det skjedde noko jævlig rart i går,» prøvde han seg, og kjende seg overvelda av ønsket om at alt kunne vera som før. Da kunne han ha fortalt henne om gårdagen på ein fortruleg måte, og bedt om råd. «Eg har også ein far.»

Ho såg rart på han, men så vart dei grøne augo meir spørjande: «Prøver du å seia at du har funne far din?»

«Eg vart kontakta av ei kvinne, som påstår ho er tanta mi, og at mor mi eigentleg var gift, men ho rømde frå sitt eige bryllaup …»

«Høyrest ut som ei merkeleg historie,» avbraut ho fjernt og såg på klokka. «Du … det sit nokon og ventar i bilen. Vi er på veg til eit par fridagar på Sørlandet. Eg trur eg tar ungane med likevel.»

«Men vi har jo avtale …,» protesterte han. «Dessutan prøver eg å fortelja at eg kjem til å arve ein del pengar.»

Ho var på veg ut i stova att, men snudde seg: «Det ville i så fall koma godt med for deg.»

Han vart ståande i døropninga og høyre henne forklare ungane at dei likevel skulle vera med på hyttetur.

«Du sa vi skulle vera her hos pappa til i morgon,» innvende Simen på seks.

«Vi skal vera her og eta is,» sa den to år yngre Truls.

«Klart de skal vera her,» sa Sjur. Men han såg på ansiktet til Reidun at ho hadde bestemt seg.

«Pappa og eg har vorte einige om at de skal koma hit ein annan dag i staden,» laug ho roleg, utan skruplar. «Vi får drøfte dette når vi er tilbake frå Sørlandet,» sa ho vendt mot Sjur, og la an ein tilgjort blid tone.

Han gav opp å koma med fleire protestar. Etter å ha klemt ungane seig han ned på ein stol. Like etter kom kneppet i dørlåsen. Det var ingen vits i å gå bort til vindauga og sjå ned på gata. Han tippa at det sat ein mann bak rattet.

Stova såg ikkje spesielt innbydande ut, såpass kunne han vedgå. Sovesofaen var slått opp, og dyna låg i ein tull oppå. Men det var ikkje hans feil at han budde slik.

Naturlegvis burde han nekta å godta ordninga som Reidun Andreassen, den fråseparerte kona hans, hadde lagt på bordet. Det hadde gått altfor raskt. Etter ein lengre periode med kranglar ville ho ikkje meir. Han samtykte i at dei kunne ha godt av å bu frå kvarandre ei tid. «Pause» var ordet ho først hadde brukt om det, og plutseleg hadde tilbodet om å låne ei eittroms leilegheit dukka opp. Snart vart det klart at Reidun ikkje ønskte seg pause, men separasjon.

På salongbordet midt på golvet stod ei halvfull ølflaske, som han hadde begynt på da han kom heim om natta. Oskeskåla var full av stinkande sneipar. Det var røyk han måtte ha nå! Sigarettpakka var heldigvis nesten full. Han tende ein sigarett og gjekk tilbake til kjøkkenet.

Det var ufatteleg kvar all oppvasken kom frå. Sjølv om han berre åt lettare måltid her, voks haugen av skitne koppar, glas, tallerkenar og ein del andre nødvendige bruksting. I utslagsvasken låg pappomslaget til ein pizza, på traktaren stod ein svart, kald kaffiskvett. Han greip kolben for å setja på ny, frisk. Herregud, han hadde da nesten aldri tid til å bu her! Det var meir enn krevjande nok å koma seg gjennom dagane, om han ikkje skulle vaske og rydde i tillegg. Ho trong ikkje koma og moralisere og sjefe som ei anna mor fordi om det var litt rot.

Medan han venta på at vatnet draup gjennom filteret og vart brun-svart, prøvde han å rydde opp i kaoset. Ikkje kaoset rundt han, men det som hadde bygd seg opp inni det verkjande hovudet. Kva faen var det som hadde hendt dagen før? Her var det altfor mange forvirrande ting. Brått og uventa hadde han fått ein familie han aldri hadde høyrt om. Og denne suppa av familietragediar han hadde vorte servert? Han rekna opp ingrediensane for seg sjølv. Ei forsvunnen brur, ein far som gjekk på elva, ein tyrannisk krøpling, vanskelege søskenforhold (gjekk han ut frå), og til sist: ei eldre kvinne som kanskje hadde fått hjelp til å ramle utfor trappa. Men det som stakk opp frå det jamne laget av virvar, var tanken på at han hadde ein far! Dei siste åra, etter at han vart far sjølv, hadde han vurdert å søkje etter far sin. Eit eller anna menneske måtte vita noko. Mora var borte for lengst, så der var det ikkje noko å hente, og mormora påstod at ho visste like lite som han. Reidun hadde oppmuntra han til å prøve, men så hadde det ikkje vorte noko meir.

Kvifor hadde dei tatt frå han gleda ved å ha ein far?

Dersom historia Karine Mollurd fortalde, var sann, måtte folket hennar hatt ein faen så god grunn for ikkje å oppspore han tidlegare. Han hissa seg plutseleg opp ved tanken på at dei hadde latt han i stikken i så mange år. Dei hadde sete trygt med familieeigedom og visst om at det fanst ein som ikkje hadde fått sin del. Ein som vart fornekta! Hadde det ikkje vore for Karine Mollurd, hadde han fått gå gjennom resten av livet like uvitande. Men kvifor hadde ho bestemt seg for endeleg å ta kontakt? Dette handla om meir enn arv, det kjende han seg sikker på. Kva var det ho ville bruke han til?

Han gjekk raskt bort til telefonen og fann hotellnummeret. Svaret han fekk, var at Karine Mollurd hadde sjekka ut tidleg på morgonen.

Ein ny tanke slo han: Mormora? Kvifor hadde ikkje ho vore i bryllaupet til si eiga dotter? Ho måtte vita noko. Når dottera rømde heim att på bryllaupsdagen, hadde ho naturlegvis forklart seg for mora. Deretter hadde dei vorte samde om å halde løyndommen for seg sjølve. Han måtte besøkje mormor på alders- og sjukeheimen snarast mogleg!

